
ЯСЯМПЯ TEPE ЫТЙМЕНЧИ KYH-CYO 
Е.Ефремова чӑваш тӗррин кун-ҫулӗнче тарӑн йӗр хӑварнӑ. Вӑл 

чӑваш тӗрӗ искусствинче ӑста профессионал художник пулнӑ. Унӑн 
ӗҫне Чӑваш ҫӗршывӗ те, Раҫҫей Федерацийӗ те пысӑка хурса хакланӑ: 
ӑна "Раҫҫей Федерацийӗн тава тивӗҫлӗ художнике", "Чӑваш Республи-
кин халӑх художнике" хисеплӗ ятсемпе, Ӗҫлӗх Хӗрлӗ Ялав, "Хисеп 
Палли" орденсемпе чысланӑ. Унӑн ятне Чӑваш Республикин Ӗҫ Мух-
тавӗн тата Паттӑрлӑхӑн Хисеп кӗнекисене кӗртнӗ. 

• Е.ЕФРЕМОВА ВЕРЕНЕКЕНЕПЕ. 

Асап-нушаллӑ 
ачалӑх 

ЕФРЕМОВСЕН ҫемйи Тутар-
станри /халӗ Нурлат районе/ 
Якурккелӗнче пурӑннӑ. Кил хуҫи 
Иосиф Иосифович юнашарти 
Уксӑмлӑ ялӗнчи чӑваш шкулӗн-
че ачасене вӗрентнӗ. Сӑмах 
май, вӑл Николай Шупуҫҫынни-
пе пӗрле вӑй хунӑ. Шел те, 
хӗрӗ Катя тӑватӑ ҫула кайсан 
Иосиф Иосифович аппендицит-
па аптраса сасартӑк вилнӗ. 
Каярах Атӑл тӑрӑхӗнче хӑрушӑ 
выҫлӑх пуҫланнӑ. Мӑшӑрӗнчен 
тӑлӑха юлнӑ Анна Федоровна 
текех килте кӗпе-йӗм ҫӗлесе 
ҫемйине тӑрантарса пурӑнма 
пултарайман. Виҫӗ ачине мӑ-
шӑрӗн ялне - Чӑваш Республи-
кинчи Ҫӗрпӳ районӗнчи Мамли-
кассине - илсе кайнӑ. Каярах 
ачасене Шупашкарти ача ҫуртне 
вырнаҫтарнӑ. Часах тӗпренчӗк-
ӗсем патне Анна Федоровна та 
пырса ҫитнӗ. Ун чухне Кӗтерук 
пӗрремӗш сыпӑклӑ шкулӑн 2-
мӗш класӗнче вӗреннӗ. Щӑпах 
ҫавӑн чухне вӑл чӑваш халӑх 
художникӗн М.Спиридоновӑн 
хӗрӗпе Августӑпа ҫывӑх тус-
лашнӑ. Моисей Спиридонович 
халӑх тӗррине, ҫи-пуҫне пысӑка 
хурса хакланӑ, вӗсен чи лайӑх 
тӗслӗхӗсене хӑй те пуҫтарнӑ. 
Кӗтерук Спиридоновсен килӗнче 
час-часах пулни, тӗрӗ ҫинчен 
сӑмах пуҫарни хӗр чӗринче 
тарӑн йӗр хӑварнӑ. 

Ҫичӗ класлӑ фабрика шкулне 
Е. Ефремова 1932 ҫулта пӗтернӗ, 
Ун хыҫҫӑн Мускаври М.Калинин 
ячӗллӗ ӳнерпе промышленноҫ 
техникумне вӗренме кӗнӗ. 
Ҫапла вара Екатерина Иоси
фовна илемлӗ тӗрӗ уйрӑмӗн 
студентки пулса тӑнӑ. Ана ҫав 
тери пултаруллӑ преподаватель-
сем вӗрентнӗ. Пӗри вӗсенчен -
С.Ильинская. Софья Владими

ровна 1933 
ҫулта Нью-
Йоркри кура-
ва хӑй ӑста-
ланӑ пальто 
тӑратнӑ, ӑна 
вӑл чӑваш 
т ӗ р р и п е 
илемлетнӗ. 
Е.Ефремова 
к а я р а х па 
хӑйӗн вёрен-
текенӗпе тус-
лашнӑ, ҫыру 
ҫырсах тӑнӑ. 
Вёсен тус-
лӑхӗ Софья 
Владимиров
на ҫӗре 

кӗричченех тӑсӑлнӑ. 1936 ҫулта 
асӑннӑ техникумран ӑнӑҫлӑ 
вӗренсе тухнӑ хыҫҫӑн Екатери
на Иосифовна Шупашкара тав-
рӑннӑ. Пӗр вӑхӑт "Чӑваш тӗрри" 
экспорт базин художник-техно-
логӗнче вӑй хунӑ. 30-мӗш ҫул-
сен пуҫламӑшӗнче ют ҫӗршыв-
сенче сутмашкӑн чӑваш 
тӗрриллӗ япаласем туса хатӗр-
леме 24 артель йӗркеленӗ рес-
публикӑра. Ҫак ӗҫпе район цен-
трӗсенче.те, пысӑкрах ялсенче 
те хӗрсех ӗҫленӗ. 

" . . . э с и р чӑннипех 
т е л е й л ӗ " 

1940 ҫулта Е.Ефремова Мус
каври декораци-прикладной ис-
кусствисен институчӗн илемлӗ 
керамика уйрӑмне вӗренме 
кӗнӗ. Тӑван ҫӗршывӑн Аслӑ 
вӑрҫи вӑхӑтӗнче вӗренӳ заве-
денийӗ Вӑтам Азие куҫнӑ. 
Ҫавна май чӑваш хӗрне вӑхӑт-
лӑха Шупашкарти электроап
паратура заводӗнче ӗҫлеме 
тӳр килнӗ. Аслӑ шкула вара 
1948 ҫулта пӗтернӗ. "Квас 
валли савӑт-сапа" ятлӑ дип
лом ӗҫӗшӗн вӑл чи лайӑх 
палла тата укҫан премие 
тивӗҫнӗ. Диплом проектне 
ҫӗршыври паллӑ художник 
В.Фаворский ертсе пынӑ, 
П.Кончаловский художник йы-
шӑннӑ. 

Фаворский Кончаловский 
ҫинчен аса илсе ҫырнинче 
ҫакӑн пек йӗркесем пур: "Пӗрре-
хинче вал Мускаври декораци-
прикладной искусствисен ин-
ститутӗнче керамистсен уйрӑм-
ӗнче диплом комиссийӗн пред
седателе пулчӗ. Студентсен 
ӗҫӗсем чӑннипех те лайӑх пул-
нишӗн вӑл питӗ хӗпӗртетчӗ. Пӗр 
студенткӑна - чӑваш хӗрачине- -
питӗ хитре эрешлӗ, халӑх ис-
кусстви евӗрлӗ тӑм савӑт-сапа 

тунӑскере, ҫапла каларӗ: "Этем 
чунне ҫакӑн пек кукӑр-макӑр 
эрешпех ҫӗклентерме пултарай-
рӑр пулсан эсир чӑннипех те-
лейлӗ". Ҫак кун асра юлтӑр 
тесе В.Фаворский Екатерина 
Ефремовӑна хӑйӗн пӗчӗк эстам-
пне парнеленӗ, ун ҫине ҫапла 
ҫырнӑ: "Сирӗн сервизӑр питӗ 
лайӑх. Ӳнерӗр унран та лайӑх-
рах пултӑр. В.Фаворский". 

Шупашкара таврӑнсан Екате
рина Иосифовна каллех тӗрӗ 
енӗпе ӗҫлеме тытӑннӑ, артель-
сем валли эскизсем хатӗрленӗ. 
Ҫавна май чӑваш тӗррине 
тӗпченӗ вӑл, экспедицисене тух-
са ҫӳренӗ, ҫи-пуҫ, кӗпе-тумтир 
пухнӑ ял халӑхӗнчен. Хӑшне-
пӗрне туянма та тивнӗ унӑн. 
Авалхи эрешсене тӗпе хурса 
ҫӗнӗрен те ҫӗнӗ композицисем 
хатӗрленӗ вӑл. 

1956-1957 ҫулсенче Е.Ефре
мова Каирта /Египет/ Совет 
Союзӗн промышленноҫ куравне 
йӗркелеме тата ирттерме пу-
лӑшнӑ. Пӗтӗм вӑйран вӑл чӑ-
ваш тӗррин искусствине малал-
ла аталантарас, ӑна ҫӗнӗ мел-
семпе пуянлатас тесе тӑрӑшнӑ. 

1966-1980 ҫулсенче Екатери
на Иосифовна Алькешри "Паха 
тӗрӗ" фабрикӑра тӗп художник-
ра вӑй хунӑ. Унӑн ӗҫӗсем 
кашни ҫулах республикӑри, зо-
нӑсенчи, Пӗтӗм Раҫҫейпе Союз-
ри, ют ҫӗршывсенчи куравсене 

хутшӑннӑ, вӗсене унта пысӑк 
хак панӑ. 

Чылай ӗҫӗ паян Мускаври 
халӑх ӳнер музейӗнче, Раҫҫей 
художество фондӗнче, Санкт-
Петербургри Патшалӑх этногра-
фи, "Паха тӗрӗ" фабрика, Чӑ-
ваш патшалӑх ӳнер тата Чӑваш 
наци музейӗсенче упранаҫҫӗ. 
Вӗсем чӑннипех те чӑваш ха-
лӑхӗн пуянлӑхӗ. 

Парне 
"ЕКАТЕРИНА Иосифов

на питӗ ӗҫчен хӗрарӑмччӗ", 
- пӗлтерет Евгения Жӑче-
ва тӗрӗ ӑсти. - Эпӗ ӑна 
80-мӗш ҫулсенче пуҫлӑса 
куртӑм. Несӗл йывӑҫҫине 
пир ҫине куҫарас тӗллевпе 
сӗнӳ-канаш ыйтма кайрӑм 
ун патне. Хамӑн ҫӗвӗпе те 
паплаштартӑм. Хайхискер 
пӑхрӗ те: "Ку тӗрӗс мар", 
- терӗ. "Тӗрӗсси епле?" -
тетӗп. "Тӗрӗссине хӑвӑр 
шырӑр, аслӑ ӑруран ыйтса 
пӗлӗр", - пулчӗ хурав. 
Ҫапах та хӑй пухнӑ ҫӗвӗсен 
тетрадьне кӑтартрӗ вӑл 
мана. Эпӗ вара ҫӗвӗсен 
тӗсӗсене кӑсӑклансах шы-
рама тытӑнтӑм. Чӑваш 
Енри музейсенче пултӑм, 
Санкт-Петербурга та 
ҫитрӗм, ялсенче те шыра-
рӑм. Ҫапла тавра курӑма 
анлӑлатрӑм. 

Ывӑлӑма Гурие ҫурат-
сан Екатерина Иосифовна 
пирӗн пата хӑнана килни те 
асрах. Хӑй ҫӑкӑр, сӗт тата 
мечӗк туяннӑччӗ. Ҫав мечӗке 
чылай ҫул упрарӑм. 

Каярахпа эпӗ унӑн компози-
цийӗпе усӑ курса алӑк, кантӑк 
каррисем тӗрлерӗм. Халӗ акӑ 
сӗтел ҫитти хатӗрлетӗп. 

Ҫав тери тӑрӑшуллӑ, пулта-
руллӑ хӗрарӑм пулнӑ вӑл. 

Сӗтелӗ ҫинче тӗрлӗ чертеж, 
тӗрӗ, ҫип тата ытти хатӗр-
хӗтӗрччӗ. Чӑн та, Екатерина 
Иосифовна хӑйӗн ӗҫне чунтан 
парӑнса п у р н ӑ ҫ л а н ӑ 
ӗмӗрӗпех". 

Юлашки ҫула -
чӑваш тӗррипе 
МӐШӐРЁПЕ Василий Ала-

кер ҫыравҫӑпа туслӑ, тату 
пурӑннӑ вӑл. "Пахчинче ҫав 
тери хитре, кӑн-кӑвак чечек 
ӳсетчӗ вёсен, - ӑшшӑн аса 
илет иртнине пӗлӗшӗ Вален
тина Минеева. - Пахча ҫим-
ӗҫне те, улми-ҫырлине те 
пӗрле ҫитӗнтеретчӗ сумлӑ мӑ-
шӑр. Вӗсем патӗнчен ҫын 

татӑлман нихӑҫан, ҫыравҫӑсем 
те, ӳнерҫӗсем те килсех 
ҫуретчӗҫ. Килен-каяна ҫав тери 
тараватчӗ Катя: яланах сӗтел 
хушшине лартатчӗ, сӗнӳ-канаш-
па та, укҫа-тенкӗпе те пула-
шатче ҫынна. Хӑйне сӑпайлӑ 
тытатчӗ. Йӑлтӑр-ялтӑр тӑхӑнни-
не те курман эпӗ ӑна. 

Хӑнасене кӗтсе Василий Оси
пович чуста ҫӑратчӗ, хуплу пӗҫе-

ретчӗ. Чӑн та, туслӑ мӑшӑр мӗн 
виличченех пӗр ҫӑвартан пу-
рӑнчӗ. Ахальтен мар масар 
ҫинче те юнашарах вӗсем хапӗ. 

Иккӗшӗ те пултаруллӑ, ӗҫлӗ 
пулнӑран вёсен пур пулӗмӗнче 
те сӗтел пурччӗ. Кашнийӗ ҫин-
чех - куҫлӑх. Ӑна шыраса 
вӑхӑта сая ямастчӗҫ - турех 
тӑхӑнатчӗҫ, ӗҫе тытӑнатчӗҫ. Ку
равсене хатӗрленнӗ чухне 
ҫӗрӗн-кунӗн вӑй хуратчӗ Катя. 
Унӑн эскизӗсем тӑрӑх тӗрлеме 
ҫӑмӑллине палӑртатчӗҫ ӑстаҫӑ-
сем. Ахальтен мар вӗсемпе 
юнашар ларатчӗ, вӗрентетчӗ 
вӑл. Килӗнче пӗртен-пӗр тӗрӗ 
пурччӗ унӑн. Пурнӑҫ йывӑҫҫине 
сӑнарланӑччӗ унта. Чӑваш 
тӗррине чунтан кӑмӑлланӑскер 
ҫӗре те унпах кӗчӗ. Хӑй ҫине 
витнӗ шурӑ пире шӑпах чӑваш 
тӗррипе илемлетнӗччӗ. Ҫапла, 
юлашки ҫула та тӑван халӑх 
тӗрри-ҫӗввипе ӑсанчӗ Екатери
на Иосифовна". 

Е.Ефремова 2002 ҫулхи на-
рӑс уйӑхӗн 26-мӗшӗнче вилнӗ. 
"26" хисеп уншӑн асамлӑ пулнӑ, 
мӗншӗн тесен вӑл 1914 ҫулхи 
чук уйӑхӗн 26-мӗшӗнче кун ҫути 
курнӑ. 

Ҫӗр пин тӗрӗллӗ Чӑваш Ен 
хӑйӗн пултаруллӑ та маттур 
хӗрне ӗмӗр-ӗмӗр асра упрасса 
шанас килет. 

Валентина ПЕТРОВА. 
/«Чуваши Татарстана» 

кӗнекепе 
усӑ курса хатӗрленӗ / . 


